DABen abantailak
DAB teknologiak ordea, ohizko irratigintzako teknologiekin ez du zerikusirik. Parisen adibidez, maiztasun jakin batean emititzen duen emisore bat baino gehiago daude; hiru, hain zuzen. Hori oso kaltegarria da ohizko FMko emisioetan, zeren lurralde berean maiztasun berean igortzen duen emisore bat baino gehiago daudenean interferentziak sortzen baitira. DAB teknologian ordea, ez da horrelakorik gertatzen. Are gehiago, leku berean maiztasun bereko emisore bat baino gehiago edukita soinua hobeto entzuten da.
Horretarako emisoreek bi berezitasun dituzte. Batetik beren emisioak sinkronoak dira, hau da, igortzen dituzten uhinak fasean daude. Bestetik, maiztasun lagungarriak atxikitzen dizkiote maiztasun nagusiari. Denek aldi berean elkarri interferentzia ez egiteko modukoak aukeratzen dira hauek. Horregatik mezua (hitza edo soinua) beti prest dago gutxienez maiztasun batean. Horrela emisore puntual bakarra eduki ordez aldi berean hiru izango ditugu eta hartzen duten lurraldean "itzalgunerik" ez litzateke egongo.
FMko irratietan oihartzunekin izaten diren arazoak ez daude DAB teknologia erabiliz gero. Irrati-uhinak islatu egiten dira mendietan, eraikinetan, zubietan eta abarretan eta zuzenean igortzen ari den emisioa oztopatu egiten dute. DAB sisteman ordea, maiztasun lagungarri guztiek aldi berean inoiz interferentziarik egiten ez dutelako islapen-puntuak "emisore lagungarri" bihurtzen dira eta uhinak urrunago eta hobeto hedatzen laguntzen dute.
